KAE 148/2006. LABURPENA: Estatuak ekonomia koordinatzeko emandako neurrien aplikagarritasuna Nafarroako foru finantzazio-sistemaren ikuspegitik. 
Epaiak Nafarroako Foru Dekretu baten konstituzionaltasuna aztertzen du, hain zuzen ere aurrekontuei buruzkoa. Dekretuak Europako Batasunak ezarritako defizit publikoko helburuak betetzen ditu, baina ez du betetzen Estatuko aurrekontu-legearen hitzez hitzezkotasuna soldatak izozteko aginduari dagokionez.  


Konstituzio Auzitegiaren doktrinaren arabera, gastu publikoaren funtsezko osagaietako baten hazkundea geldiarazteko harturiko neurriek EKren 149.1.13 eskumen-tituluaren babesa dute, baita EKren 156.1 artikuluarena ere, eta ez EKren 149.1.18 artikuluarena; izan ere, Auzitegiaren aburuz, ordainsariei mugak ezartzeko neurriek xede nagusi bat dute, alegia oreka ekonomiko orokorra bermatzea. Beraz, ikuspegi hori aintzat hartuta, neurriok autonomia-erkidegoen aurrekontu-autonomiari zein finantza-autonomiari ezar dakiekeen muga zilegia da Auzitegiarentzat. Konstituzio Auzitegiaren iritziz, EKren 149.1.13 eta 156.1 artikuluen babesean hartutako neurri ekonomiko koiunturalek ez diote eragiten ez foru funtzionarioen estatutu-araubideari ez Nafarroaren ezein eskubide historikori ere.  


Nafarroak alegatzen du soldatak izozteko neurriek Nafarroako Foru Komunitateak funtzio publikoko araubidearen arloan duen eskumena mugatzen duela. Bada, argudio horri erantzunez, Konstituzio Auzitegiak adierazten du Nafarroak ezin duela bere uzia eskumen autonomiko horren berezitasunean oinarritu, izan ere Nafarroako Foru Eraentza Birrezarri eta Hobetzeari buruzko Legean bertan (aurrerantzean, LORAFNA) jasota dago eskumen autonomikoa mugatua izateko aukera, hain zuzen ere EKren 149.1.18 artikuluaren babesean emandako Estatuko oinarrizko arauen bidez.  


Finantza-autonomia urraketari dagokionez, berriz, Konstituzio Auzitegiak gaitzetsi egiten ditu Nafarroako Foru Komunitatearen uziak. Nafarren legezko ordezkariaren iritziz, foru finantzazio-sistemek finantza-autonomia handiagoa ematen diote foru-komunitateari gastuaren arloan. Konstituzio Auzitegia, ordea, ez da iritzi berekoa. Auzitegiaren ustez, foru araubide ekonomikoak ez die tratu bereizirik aitortzen araubide horrekin zuzenean loturik ez dauden arloei.   


Bestalde, foru-araubideen babes-klausulei dagokienez, Konstituzio Auzitegiak interpretatu du Estatuko legeak jasotzeak legearen aginduak ekonomia-itunarekin bat etorriz aplikatuko direla ez duela esan nahi estatuko legeekiko “lotura ez denik hain sendoa”, baizik eta soilik horiek aplikatzean “Foru Komunitatearen eskuartzea zuzenagoa izango dela”, Ekonomia Hitzarmenaren Bitariko Batzordearen bidez. Laburbilduz, Konstituzio Auzitegiak ez diola Nafarroako Foru Komunitateari aitortzen gainerako autonomia-erkidegoei baino gastu-autonomia handiagoa. Estatuko legean jasotako aipamenak bakarrik balio du “Foru Komunitateak eskuartze zuzenagoa izan dezan Estatuko arauen aplikazioan”.  


Konstituzio Auzitegiak ez du onartzen ere foru‑sistemetako Batzorde Mistoek aurrekontuaren egonkortasun‑neurriak adosteko eskumenak izatea kari nahikoa denik Estatuko arauen aplikazio bereizia egiteko (foru‑sistemei berezkoa zaien bitariko prozedura itundua). Ondorio horri eusteko, Auzitegiak LORAFNAren 64. artikuluari heldu egiten dio, izan ere artikulu horrek “Estatuko eskumenen eta foru eskumenen egikaritzari egiten die erreferentzia, ez eskumen horien norainoko funtzionalari”. 
Foru‑araubideetako doktrinan aditu direnek, ordea, asko kritikatu dute epaiaren 8. Oinarri Juridikoa. Hala, Esparza Orozek adierazi du interpretazio hori “murriztailea” dela, eta foru‑doktrinan aditu direnek nekez onartuko dutela. Bere ustez, “ez dator bat ez LORAFNAren 64. artikuluaren letrarekin ezta izpirituarekin ere”. Era berean, Esparza Oroz ez dator bat Konstituzio Auzitegiarekin esaten duenean Estatuak ekonomia koordinatzeko emandako neurriak ezin direla “aurkaratutako neurrien ikuspegi bakandu hutsetik baloratu, baizik eta hamazazpi legegile autonomikoren ikuspegitik…”. Egilearen iritziz, baieztapen hori tesi foralisten oinarrizko gidalerroen aurka doa.  

Laburbilduz: Konstituzio Auzitegiak Nafarroako Foru Komunitatearen uzia gaitzetsi egiten du, alegia Estatuko oinarrizko arauak aplikatzeko orduan berezitasun bat aitor dakiola aldarrikatzen duena. Nafarren legezko ordezkaritzak defendatzen zuen foru finantzazio-sistemek jarduteko aukera zabalagoa ematen diola foru komunitateari finantza-tresna ezberdinen bidez aurrekontuaren egonkortasun-helburuak erdiesteko.  

